
Skjaldarbóla frá Hemlu, spjót frá Ytra-Hvarfi og Kóreksstöðum,
örvaroddar frá Kaldárhöfða og öxi frá Hábæ. Þjms. ÍB.

Mynd á hægri síðu.
Beltishringjur og sprotar. Silfraða hringjan til vinstri er frá Álfsstöðum en

sú til hægri, ásamt sprotanum, frá Kaldárhöfða. Þjms. ÍB.

Almennt um haugfé
Haugféð gefur okkur engan veginn óskerta

mynd af lífi fólksins og eru ýmsar ástæður

fyrir því. Í nokkrum kumlum hafa engir gripir

varðveist. Í öðrum eru minjarnar illa tærðar

eða rotnaðar. Sum kuml voru skemmd af upp-

blæstri eða ýmsum framkvæmdum, svo sem

vegagerð, húsbyggingum eða ræktun. Fæst

kumlanna hafa verið rannsökuð með aðferðum

nútímafornleifafræði og heimildagildi margra

þeirra er því ekki sem skyldi. 

Í greinum frá 18. og 19. öld, svo sem eftir

Jón Ólafsson frá Grunnavík og Snæbjörn

Kristjánsson í Hergilsey, má lesa að fyrr á

öldum hafi haugar verið rofnir í leit að gripum.

Þá má ætla að kristin hugmyndafræði hafi

snemma haft þau áhrif að fólk væri jarðsett

án þess að gripir væru lagðir með því. Þá er

vert að hafa í huga að varðveisluskilyrði forn-

leifa eru misgóð eftir jarðvegi. Meðal annars

hefur kornastærð jarðvegs, efnasamsetning

hans, sýrustig, vatns- og súrefnismagn, líf-

verur í jarðvegi, málmgripir í kumlinu og dýpt

haugfjárins í jörðu áhrif á varðveisluna. Ýmsir

lífrænir gripir sem lagðir voru með mönnum

í kuml hafa því einfaldlega eyðst og ein tegund

málma varðveitist betur en önnur þar sem

gripir úr ólíkum málmum liggja saman.

Beinagrindur sem unnt hefur verið að kyn-

greina benda til þess að rúmlega 60% séu

karlar og langflestir á aldrinum 36–45 ára. Í

samræmi við það tengist mikill hluti gripanna

heimi karlmanna, einkum vopn og verjur (sjá

Mannabein í þúsund ár, bls. 79). 

Listastílar og smíðatækni bera því vitni

að mikill meirihluti gripanna sé af norskum

uppruna eða gerður að norskri fyrirmynd. Aðrir

virðast frá öðrum stöðum á Norðurlöndum

eða Bretlandseyjum og meginlandi Evrópu

og jafnvel frá Austurlöndum nær. Fyrir nokkrum

árum var rannsakað hvort einhverjir járn-

gripanna væru hugsanlega smíðaðir úr íslensk-

um mýrarrauða. Ekki reyndist unnt að skera

úr um það með vissu, en rannsóknin gaf þó

ástæðu til að ætla að sumir þeirra gætu ver-

ið íslenskir. Rannsóknir íslenskra fornleifa-

fræðinga sem fjallað hafa um haugfé hafa

einkum beinst að gerðþróunarfræði gripa og

listastílum og reynt hefur verið að komast að

uppruna gripanna með þessa þætti í huga.

Kristín Huld Sigur›ardóttir

Fjöldi gripa hefur varðveist í íslenskum kumlum. Haugféð, eins og gripir og leifar dýra í

kumlum eru nefnd, veitir sýn á lífið eins og það var á fyrstu öldum byggðar í landinu. Fjöl-

breyttir gripir og umbúnaður kumla leiða okkur inn í hugmyndaheim fornmanna. Þeir vitna

meðal annars um verkkunnáttu þeirra og tískustrauma tímabilsins, og leiða í ljós tengsl þeirra

við önnur lönd. Gripirnir voru auk þess nauðsynlegir nytjagripir í framhaldslífinu sem fólkið

taldi bíða sín eftir dauðann. Meðal gripanna má finna vopn og verkfæri, skartgripi og muni

úr daglegu lífi, svo sem áhöld notuð við hannyrðir, smíðar og matargerð. Bátar eru einnig

taldir til haugfjár og hafa varðveist leifar fimm báta í kumlum. Af dýraleifum er algengast að

finna hrossbein og hundsbein og eitthvað hefur fundist af beinum annarra dýrategunda.

Haugfé
Gripir úr hei›num gröfum

Lítil áhersla hefur verið lögð á tæknirann-

sóknir og upprunarannsóknir sem byggjast

á efnafræði. Reyndar voru gerðar rannsókn-

ir sem meðal annars beindust að smíðatækni

nokkurra járngripa og uppruna þeirra fyrir

nokkrum árum, textílar úr kumlum hafa eitt-

hvað verið rannsakaðir, einnig mannabein,

dýrabein og nælur. Þrátt fyrir það eru rann-

sóknir á jarðfundnum munum mjög takmark-

aðar og bíða því mörg áhugaverð rannsókn-

arverkefni úrlausnar. 

Klæ›i og skæ›i 
Lítið er hægt að segja um klæðnað fornmanna

út frá minjum sem varðveist hafa. Klæða-

bútarnir eru fáir og smáir og

hafa litlir bútar meðal ann-

ars varðveist í súrefnislitlu

rými undir kúptum nælum.

Þá má sjá far eftir textíla í

spanskgrænu á kopargripum

eða ryði járngripa. Í karlmanns-

kumli í Vík í Skagafirði hafa

varðveist leifar af tátilju úr

vaðmáli (Þjms. 5655) og leð-

urpjatla sem talin er geta verið

úr skósóla (Þjms. 5656), og

er það eini fótabúnaðurinn

sem varðveist hefur frá þess-

um tíma. Vegna smæðar og fæðar leifanna

er ekkert hægt að segja með vissu um gerð

eða snið klæðnaðarins, en oft er hægt að

greina efnið og vefnað þess, sem getur gef-

ið til kynna hvaðan efnið er upprunnið. 

Flestar virðast klæðaleifarnar vera ein-

skeftuvaðmál eða léreft sem gæti verið ofið

hérlendis í kljásteinavefstað. Leifar úr slíkum

vefstöðum eru algengir fornleifafundir í bæjar-

rústum. Í einstaka kumli eru leifar erlends

klæðaefnis. Þannig benda rannsóknir norsks

sérfræðings á leifum klæðisbúta frá Reykjaseli

í Norður-Múlasýslu (Þjms. 4873) og Snæ-

hvammi í Suður-Múlasýslu (Þjms. 3931) til

þess að um vandað austurlenskt efni sé að

ræða, líklega upprunnið í Sýrlandi. Ekki eru

þetta þó einu vönduðu textílleifarnar úr íslensk-

um kumlum. Í kumli á Kápu í Þórsmörk fundust

þræðir sem benda til þess að maðurinn hafi

verið í vönduðum skrautklæðum með gylltum

þræði ofnum í efnið (Þjms. 9090). Í sama

kumli fundust þrír silfurhnappar, sem á

þessum tíma voru eingöngu til skrauts (Þjms.

9089a-c). Í öðru kumli við Kápu fannst skraut-

hnappur úr gulli (Þjms. 11556) og eru þessir

silfur- og gullhnappar þeir einu sem fundist

hafa frá fyrstu öldum byggðar í landinu. 

Meðal algengustu gripa í íslenskum kuml-

um er skart af ýmsum gerðum. Því er oft skipt

í tvo flokka: nytjagripi, sem voru hluti klæðn-

aðarins, og skrautgripi. Til nytjagripa teljast

nælur og prjónar af ýmsum gerðum en til

skartgripanna hálsfestar, armbönd, hringir

og skrauthnappar. 

Nælur
Nælur voru af ýmsum gerðum. Þær voru flest-

ar úr bronsi og steyptar í leirmótum. Al-

gengastar þeirra og stærstar voru kúptar

nælur. Þær stærstu eru tæplega 12 cm langar

og allt að 6 cm breiðar. Þær finnast yfirleitt

tvær saman, enda er talið að þær hafi verið

bornar sín hvorrum megin á brjóstinu eða á

öxlum til að festa ermalausa flík kvenna, eins

konar svuntu, við kjólinn, kyrtilinn eða serkinn

eins og hann nefndist einnig. Á milli nælanna

er talið að verið hafi perlur á þræði er nefndust

steinasörvi. Slíkar perlur hafa fundist bæði í

karla- og kvennakumlum. Rannsóknir erlendra

sérfræðinga benda til þess að serkurinn hafi

ýmist verið með ermum eða ermalaus og með

klauf í hálsmáli sem haldið var saman með

nælu. Þær nælur voru ýmist kringlóttar, þrí-

blaða eða tungunælur og finnast allar þess-

ar tegundir í íslenskum kumlum. 

Bronsnælurnar voru oft lagðar blaðgulli

og sjást leifar af gyllingu á sumum þeirra.

Sjá má tískusveiflur í gerð kúptu nælanna.

Þær elstu eru einfaldar að gerð, svo sem næl-

ur frá Skógum í Flókadal (Þjms. 5030). Þær

eru skreyttar með stílfærðum og upphleypt-

um ferfættum gripdýrum, skreytilist sem tíðk-

aðist á fyrsta fjórðungi 9. aldar og er kennd

við Ásuberg í Noregi. Aðeins yngri eru tvö-

faldar nælur í Borróstíll, með undirskildi og

yfirskildi. Þeirra á meðal eru nælur frá Mjóa-

dal í Mýrasýslu (Þjms. 5425). Undirskjöldur-

inn er sléttur með skreyttu bandi eftir jaðr-

inum. Yfirskjöldurinn er gegnumskorinn með

upphleyptu skrauti, fléttum og hnútum og

upphleyptum dýrum sem leys-

ast upp í bönd. Borróstíllinn

var helsti tískustíllinn á Norð-

urlöndum á seinni hluta 9.

aldar, en íslensku nælurnar

eru taldar frá 10. öld. Aðrar

tvöfaldar nælur frá Snæ-

hvammi í Breiðdal (Þjms.

3928–3929) eru í skrautstíl

sem útbreiddur var á fyrri

hluta 10. aldar og nefnist Jell-

ingstíll (Jalangursstíll). Ein-

kenni hans eru band- og S-

laga dýr með haus, fætur og

hala samfléttuð í flækjur. Myndirnar eru flat-

ar, hafa tvöfaldar útlínur og er allur flöturinn

fylltur skrautverki og þverrákum. Yngsta gerð-

in af kúptu nælunum er frá 11. öld. Nælurn-

ar eru einfaldar rétt eins og elstu nælurnar

og einkennist skreytingin af stefnulausu strika-

neti og upphleyptum dýrahausum, svo sem

á nælu frá Syðri-Hofdölum í Viðvíkurhreppi

(Þjms. 14871). Kúptu nælurnar benda ekki til

tengsla við eitt land öðrum fremur. Flestar

gerðirnar eru samnorrænar og virðist engin

íslensk tegund hafa þróast.

Eins og fyrr var nefnt er talið að þrí-

blaðanælur og kringlóttar nælur hafi haldið

klauf í hálsmáli saman. Nokkrar slíkar nælur

hafa fundist hérlendis og eru þær allar tald-

ar frá 10. öld. Þríblaðanælurnar eru allar úr

bronsi og mynda samtengd þrjú blöð sem

minna á þriggjalaufasmára. Nælurnar voru

frekar smáar, eða um 5 cm í þvermál, og með

66 kristín huld sigur›ardóttir

Kúptar nælur. Til vinstri Skóganælan, sú elsta sem fundist hefur hérlendis. 
Í miðju er næla af algengri tegund frá Snæhvammi og til hægri yngsta gerðin, 

frá Syðri-Hofdölum. Þjms. ÍB.

mismunandi skreytingu. Skreyting á nælum

frá Hafurbjarnarstöðum við Sandgerði (Þjms.

13666) og Hóli í Norður-Múlasýslu (Þjms.

Á. 10696)  er mjög lík. Hólsnælan er lausa-

fundur en á landareigninni fundust fleiri nælur

sem taldar eru úr kumli. Gripirnir frá Hafur-

bjarnarstöðum og Hóli eru taldir hafa gegnt

öðru hlutverki upphaflega en verið breytt í

þríblaðanælur. Gripurinn frá Hafurbjarnar-

stöðum er ólíkur nælunum að því leyti að

hann er ekki kúptur og hann er þynnri en

nælurnar. Þá er gat í gegnum hann

og Hólsgripinn miðjan og á örm-

um beggja hafa upphaflega ver-

ið flipar. Skreytingin er talin

vera keltnesk-norræn og

hafa engir gripir af þessari

gerð fundist annars

staðar á Norðurlöndum.

Gripir af sömu gerð

hafa fundist á Hjalt-

landi og á tveimur

stöðum á Englandi.

Þríblöðungarnir hafa

því líklega borist

með landnáms-

mönnum frá víkinga-

byggðum á Bret-

landseyjum. Nýlegar

rannsóknir benda til

þess að gripirnir frá Haf-

urbjarnarstöðum og Hóli

hafi upphaflega verið not-

aðir til að tengja saman ólar,

sem festar hafi verið við flipana.

Kringlóttu nælurnar eru allar

úr bronsi fyrir utan nælu frá Mið-

Sandfelli í Suður-Múlasýslu (Þjms.

1982-52) sem er úr silfri. Brons-

næla í Borróstíl frá Vaði í Suður-

Múlasýslu (Þjms. 4340) er dæmi

um nælur sem taldar eru gerðar

undir sænsk-baltneskum áhrifum.

Neðan úr henni hanga keðjur og skreyttar plöt-

ur. Keðjurnar og bronsþynnan teljast til sænsk-

baltneskrar tísku þótt skrautverkið sé norskt. 

Tvær tungunælur (Þjms. 1780) koma úr

kumli miðaldra konu að Kornsá í Vatnsdal.

Þessi tegund er sjaldgæf og eru Kornsár-

nælurnar meðal örfárra næla af þessari gerð

á Norðurlöndum. Nælurnar, sem eru skreyttar

Jalangursdýrum, aflangar í annan endann en

bogadregnar í hinn, eru 6,1 cm langar og

meðal yngstu næla af þessari gerð. 

Hringnælur finnast helst í kumlum karla

erlendis. Þær eru taldar hluti af klæðnaði

þeirra og hafa haldið kyrtli saman. Leifar

kyrtils hafa ekki fundist hér en tvær hringnælur

hafa varðveist. Önnur var úr járni, sem er

óvenjulegt, og fannst í kumli karls á Sílastöð-

um í Glæsibæjarhreppi (Þjms. 13726). Hin er

úr bronsi (Þjms. 97) og fannst í Þjórsárdal,

en óvíst er hvort hún er úr kumli. Smábrot

af nælunni hafði varðveist og af því má ráða

að hún sé mun minni en Sílastaðanælan. Næl-

an frá Sílastöðum er gerð af einföldum málm-

hring með löngum prjóni sem stungið hefur

verið í klæðin. Erlendis hafa fundist leifar af

skinni á jöðrum sláa og dæmi eru þess að

sláin hafi verið fóðruð með ull og dúni.

Nýlega birtist í Árbók Hins íslenzka forn-

leifafélags grein þar sem leiddar eru líkur að

því að karlinn í Sílastaðakumlinu hafi verið

silfursmiður. Byggist tilgátan meðal ann-

ars á efniviði til smíða og verkfær-

um sem talin eru hafa verið

í kumlinu. 

Prjónar
Talið er að bæði karlar

og konur hafi klæðst

kyrtlum og notað

langa og granna

bronsprjóna með

hring í gegnum

haus, svonefnda

hringprjóna, til að

halda kyrtlinum

saman. Prjónarn-

ir eru greindir til

tegunda eftir lagi

og skrauti á haus-

um og hringum. Það

eru þessir prjónar sem

oft eru teknir sem dæmi

um tengsl við Bretlandseyj-

ar en sumir þeirra líkjast írsk-

um og skoskum prjónum. Prjón-

arnir tveir með írskættaða skrautinu

fundust báðir á víðavangi, svo-

kallaðir sérfundir eða lausafundir

(Þjms. 4239 og  13098). Tveir

skosk-keltneskir prjónar hafa fund-

ist í kumlum, annar á Hafurbjarnar-

stöðum (Þjms. 13667), hinn við

Þórisá í Skriðdal (Þjms. 1995-

364), og fjórir eru sérfundir. Flestir hring-

prjónanna sem hér hafa fundist eru þó af

sömu gerð og norskir prjónar. 

Auk bronsprjónanna átta hafa fundist hér

þrír prjónar úr hvalbeini eða tönn. Ekki er

hægt að segja með vissu hvort efnið er, þar

67haugfé

Til vinstri: bronsnæla í Borróstíl frá Kálfborgará, kringlótt næla úr silfri frá Mið-
Sandfelli, þriggja arma gripur frá Hafurbjarnarstöðum og tungunæla frá
Kornsá; í miðju: næla í Borróstíl með keðjum og plötu frá Vaði; til hægri:

hringnæla frá Sílastöðum. Þjms. ÍB.

sem þeir hafa ekki verið efnisgreindir. Tveir

þeirra eru skreyttir með dýrshöfði, prjónn frá

Dæli í Svarfaðardal (Þjms. 1970-170) og ann-

ar sem fannst í Keldudal í Skagafirði árið 2003

(Þjms. 2003-38). Þriðji prjónninn, sem fannst

á Öndverðarnesi á Snæfellsnesi, er ólíkur hin-

um því hann er með flötum haus og er krot-

aður kross á flötinn (Þjms. 1962-128). Ekki

er að fullu vitað til hvers prjónarnir voru not-

aðir. Þeir eru taldir vera klæðaprjónar líkt og

hringprjónar. Erlendis hafa slíkir beinprjónar

oft fundist við höfðalag kvenna ásamt kömb-

um og telja fræðimenn að þeir hafi líklega

verið notaðir sem hárnálar. Svo hefur þó varla

verið um íslensku gripina, þar sem engir

kambar fundust með prjónunum og þeir voru

í kumlum karla.

Beltishringjur og sprotar
Talið er að bæði karlar og konur hafi haldið

klæðum að sér með belti um mittið. Á öðr-

um enda beltisins er talin hafa verið hringja,

en á hinum tunga sem oftast var úr bronsi,

og nefndist hún sproti. Beltishringjur hafa

fundist í tveimur íslenskum kumlum í Árnes-

sýslu. Bæði voru kuml karla, annað á Álfs-

stöðum (Þjms. 13473) og hitt á Kaldárhöfða

(Þjms. 13540). Álfsstaðahringjan er úr bronsi

en silfurhúðuð og með upphleyptu skrauti í

Karlungastíl. Það var jurtaskreyting sem tíðk-

aðist í upphafi víkingaaldar og byggðist á

skreytingu sem þekkt er af gripum úr ríki

Karls mikla og arftaka hans á meginlandi Evr-

ópu. Álfsstaðahringjan er jafnvel talin upp-

runnin þaðan en ekki frá Norðurlöndum. Belt-

ishringjan úr Kaldárhöfðakumlinu er einnig

úr bronsi og skreytt dýri í Borróstíl og líkist

sænskum og norskum gripum frá lokum 9.

aldar. Erlendir fræðimenn hafa sumir talið að

beltishringjur séu í raun af aktygjum, en fund-

araðstæður hérlendis benda ekki til að svo

sé. Á beltishringjunni frá Kaldárhöfða fund-

ust leifar leðurs sem taldar eru vera af leð-

urbelti sem maðurinn hafði um sig. Auk grip-

anna sem hér voru nefndir hafa fundist nokkrir

sprotar úr bronsi og einn úr blýi, sem hugs-

anlega gætu verið af belti. Skrautverkið á

þeim er ýmist norrænt eða ættað frá Englandi

eða Karlungaríkinu. 

Skartgripir
Til skartgripa heyra nisti eða kingur sem tald-

ar eru hafa verið bornar stakar í bandi um

háls kvenna jafnt sem karla. Fundist hafa sex

slíkir gripir í íslenskum kumlum. Flestar eru

kingurnar smáar, um 2,5 cm í þvermál, en

kinga frá Rangá (Þjms. 12384) er einstök því

hún er aflöng og oddmjó og á henni er and-

lit. Hún er 4,2 cm löng og 2,1 cm breið, og

hafa kingur af sömu gerð fundist í Noregi.

Kingurnar eru allar með skrautstílum 10. ald-

ar, Jalangurs- og Borróstíl, með dýra- og hnúta-

skrauti og líkjast kingum sem fundist hafa í

Noregi eins og fyrr er getið, og Svíþjóð.

Sörvistölur eða steinasörvi hafa verið bor-

in með kúptum nælum eins og fyrr var nefnt.

Tölurnar eru margbreytilegar, flestar úr gleri,

af mismunandi stærð, lit og lögun. Þær eru

ýmist einlitar eða marglitar. Þær marglitu eru

gerðar með mósaíktækni sem rakin er til Róm-

verja. Sörvistölur úr rafi eru algengar í ís-

lenskum kumlum. Raftölurnar eru flestar stór-

ar og kringlóttar, þótt ekki sé það algilt. Rafið

er steingerð trjákvoða, hörð og glær og oft-

ast gul eða brún að lit. Fornleifafundir benda

til þess að gripir úr rafi hafi verið framleidd-

ir í Danmörku allt frá því á steinöld og má

vera að rafið sé upprunnið þaðan. Danskir

víkingar lögðu undir sig slavnesk strandsvæði,

svo sem í Póllandi þar sem mikið var framleitt

af rafi þannig að ef til vill eru perlunar þaðan.

Silfurpeningar og bjöllur virðast einnig

hafa verið borin á steinasörvum, svo sem á

steinasörvi frá Mjóadal í Mýrasýslu en þar

voru auk 25 sörvistalna (Þjms. 10913) tveir

kúfískir (fornarabískir) silfurpeningar frá upp-

hafi 10. aldar (Þjms. 10914a-b). Í Vatnsdals-

kumlinu við Patreksfjörð fundust 30 sörvis-

tölur (Þjms. 1964-131) og einnig kúfískur

silfurpeningur (Þjms. 1964-127) auk lítillar

bjöllu (Þjms. 1964-126). Í kumlum hafa auk

þess varðveist steintölur úr bergkristalli. Þær

eru ýmist hnöttóttar eða með sorfnum flötum.

Þá fannst í Kornsárkumlinu í Vatnsdal í Austur-

Húnavatnssýslu agatperla (Þjms. 1782) sem

68 kristín huld sigur›ardóttir

Ofar: bronshringur frá Vatnsdal og silfurhringur frá Hafurbjarnarstöðum. Neðar: snúinn armbaugur úr bronsi
frá Daðastöðum, í miðju úr tálgukoli frá Álaugarey og til hægri sléttur armbaugur frá Vatnsdal. Þjms. ÍB. 

Til vinstri beinprjónar frá Keldudal, Öndverðarnesi og Dæli. Þá bronsprjónar, til vinstri norskur prjónn, í miðju
skosk-keltneskur og til hægri prjónn talinn af írskum uppruna. Þjms. ÍB.

talin er vera frönsk og komin af talnabandi. Einnig hafa varðveist hér

perlur úr ýmsum ódýrum efnum, svo sem klébergi, beini og surtar-

brandi. Ekki er hægt að segja með vissu hvaðan þessar síðastnefndu

perlur eru, en ætla mætti að klébergsperlan hafi verið endurunnin úr

klébergsgrip og bein- og surtarbrandsperlurnar gætu verið gerðar af

íslenskum efniviði.

Smáar bjöllur, um 3 cm á hæð, hafa fundist í þremur kumlum og

eru tvö þeirra örugglega kuml kvenna. Fundirnir eru frá Brú í Biskups-

tungum (Þjms. 1198), Vatnsdal við Patreksfjörð (Þjms. 1964-126) og

frá Kornsá í Vatnsdal í Húnavatnssýslu (Þjms. 1781). Bjöllurnar eru

steyptar úr bronsi, sexstrendar, og hafa eyra með gati efst sem talið

er að bandið á steinasörvi hafi verið dregið í gegnum. Í kverk bjalln-

anna eru járnleifar sem taldar eru vera af kólfi. Bjöllurnar frá Kornsá

og Vatnsdal eru óskreyttar, en á Brúarbjöllunni eru margir depilhring-

ir. Hliðstæður bjallnanna er að finna á nokkrum stöðum á Bretlandseyj-

um, svo sem á eynni Mön og í Skotlandi á því svæði sem Orkn-

eyjajarlar réðu, svo og í Mið- og Norður-Englandi. Ekki hafa fundist

bjöllur af þessari gerð á Írlandi. Bjöllurnar eru svipaðar að gerð og

sænskar bjöllur, en mun minni. Bjöllurnar þrjár hafa því haft einhver

tengsl við Bretlandseyjar. Ef til vill komu þær þaðan og vera má að

efnafræðirannsóknir á beinaleifum kvennanna eigi eftir að leiða í ljós

tengsl þeirra við Bretlandseyjar. Uppi eru tvær kenningar um notk-

un bjallnanna. Önnur er sú að þær hafi verið bornar í festi um háls-

inn, jafnvel með steinasörvi. Hin er að þær hafi verið hluti reiðtygja,

en bein hrossa fundust á öllum þessum stöðum, þótt þau væru reynd-

ar ekki í sama kumli og bjallan í Vatnsdal.

Armbaugar (armbönd) eru mjög sjaldgæfir í kumlum og hafa ein-

ungis fundist fimm slíkir. Í kumlinu í Álaugarey í Hornafirði var armbaug-

ur úr tálgukoli (Þjms. 11565), eins konar steinkoli, svörtu og gljáalitlu,

sem einnig er nefnt svartaraf. Hann var heill, 6 cm í þvermál, sléttur að

innan en kúptur utan. Hráefnið í gripnum er talið koma frá Whitby norð-

an við Jórvík á Englandi. Hinir armbaugarnir eru allir úr grönnum brons-

þráðum, sem ýmist eru snúnir saman eða sléttir og einfaldir.

Fingurhringir voru sjaldgæfir á Norðurlöndum á þessum tíma

og hafa helst fundist í gröfum kvenna. Það sama virðist eiga við

hérlendis. Tveir slíkir hafa fundist. Annar er silfurhringur frá Hafurbjarnar-

stöðum á Miðnesi (Þjms. 13681). Hann er gerður af flötu, óskreyttu

silfurbandi sem mjókkar til endanna sem eru undnir saman þvert á

bandið á víxl til að halda hringnum saman. Hinn hringurinn er einfaldur,

óskreyttur bronshringur frá Vatnsdal í Patreksfirði (Þjms. 1964:123).

Ekkert er hægt að segja um uppruna hringanna, en í báðum kumla-

teigunum fundust gripir sem benda til tengsla við Bretlandseyjar:

bjalla í Vatnsdal og hringprjónn, kambur og þríblaðanæla á Hafur-

bjarnarstöðum. Þá fannst tingripur í kumli karlsins við Þórisá í Skriðdal,

sem hugsanlega gæti verið fingurhringur.

Hársnyrting
Kambar eru gripir sem karlar jafnt sem konur notuðu við daglega um-

hirðu. Þeir voru greiður þessa tíma, en auk þess voru þeir sumir

hverjir skrautkambar og eru taldir hafa verið notaðir með beinnálum

sem stungið var í hárið. Rúmlega tuttugu kambar hafa fundist í ís-

lenskum kumlum. Vitað er að þrír þeirra fundust í kumlum karla en

níu í kumlum kvenna. Kambar eru algengari í kvenkumlum í löndum

þar sem norrænir menn bjuggu. 

Kambur frá Hafurbjarnarstöðum (Þjms. 561) hefur verið vandaðri

en aðrir kambar hérlendis, en varðveist illa í jarðveginum. Kinnarnar

69haugfé

Kambur í brotum með bronsþynnu frá Hafurbjarnarstöðum og heill kambur frá
Álaugarey. Þjms. ÍB.

Steinasörvi frá Kornsá. Bjalla frá Kornsá (t.v.) Brú (t.h.) og Vatnsdal (sú neðsta).
Þjms. ÍB.

sem mynduðu bak hans hafa verið gegnum-

skornar með sporöskjulaga mynstri. Undir

þær hafa verið lagðar örþunnar bronsplötur,

sem upphaflega hafa verið gylltar og því skin-

ið fagurlega í gegnum skurðinn. Slík skreyt-

ing var óvenjuleg á víkingaaldarkömbum en

þekkist á kömbum síðar á miðöldum. Kamburinn

frá Hafurbjarnarstöðum er sá elsti sinnar

tegundar á Norðurlöndum og eini kamburinn

af þessari gerð sem fundist hefur í víkinga-

aldargröf. Hann var 8 cm langur og utan um

hann hefur verið slíður með bandfléttuskreyt-

ingu líkri skreytingu á slíðri úr Ásubergs-

haugnum í Noregi, en þó vandaðri. Kambur

og slíður líkjast helst gripum fundnum í

Englandi og Orkneyjum og eru taldir upp-

runnir þaðan. 

Bátar
Ekki hafa fundist nein víkingaskip á Íslandi,

en leifar báta hafa varðveist í fimm kumlum:

á Kaldárhöfða við Úlfljótsvatn, í Vatnsdal við

Patreksfjörð, Glaumbæ í Skagafirði og á Dalvík

við Eyjafjörð (tveir). Bátagrafir eru algengar

á Norðurlöndum þar sem fundist hafa mörg

hundruð slíkra grafa. 

Íslensku bátaminjarnar tengjast karla-

gröfum. Ekki erum við svo heppin að varð-

veist hafi heilir bátar, heldur er um að ræða

far eftir viðinn í jarðveginum og einnig hafa

þunnar viðarleifar og rónaglar orðið eftir

þegar viðurinn fúnaði í sumum kumlanna.

Sumar leifar í jarðveginum gefa vísbend-

ingu um stærð og lag bátanna. Þannig

bendir greining á viðarleifum úr Vatnsdals-

kumlinu til þess að báturinn hafi verið smíð-

aður úr barrviði, hugsanlega lerki. Farið í

jarðveginum bendir til að hann hafi verið

5,80 m langur og 95 cm þar sem hann var

breiðastur.

Bátarnir hafa eflaust átt að færa menn

yfir í nýjan heim, en menn voru þó ekki alltaf

grafnir í þeim. Þannig hefur báturinn verið

haugfé í Kaldárhöfðakumlinu en sá bátur var

minni en hinir.

Vopn og verjur 
Vopn eru meðal helstu gripa í kumlum karla.

Hlutfall spjóta er mun hærra en sverða í ís-

lenskum kumlum. Það er andstætt því sem

þekkist í Noregi, en í samræmi við fundi í

Svíþjóð. Þannig hafa fundist 59 spjót, 16

sverð og nokkrir sverðshlutar, 26 axir, 11 örv-

aroddar og 14 skjaldarbólur í íslenskum kuml-

um. Þá hefur þó nokkuð af vopnum fundist

á víðavangi og eitthvað í fornum rústum.

Döggskór voru eins konar hettur sem settar

voru til skrauts og varnar neðst á slíðrin og

hafa fundist á tveimur sverðsbröndum. Auk

þess hafa nokkrir döggskór fundist á víða-

vangi og bendir fjöldi þeirra til þess að sverð

hafi verið hér algengari en ætla mætti af fjölda

fundinna sverða. 

Sverð eru greind til tegunda eftir laginu

á hjöltum, skreytingu og hvort um ein- eða

tvíeggjað sverð er að ræða. Norskur vísinda-

maður, Jan Petersen, lagði grunninn að grein-

ingu sverða í upphafi 20. aldar og styðst

ákvörðun um uppruna og aldur þeirra enn

við þá greiningu. Flest íslensku sverðin voru

skrautlaus rétt eins og meirihluti norrænna

sverða. Leifar af slíðrum leynast í ryðlagi sverðs

frá Sílastöðum í Eyjafjarðarsýslu (Þjms. 13736).

Slíðrin voru úr viði sem var fóðraður og klæddur

vefnaði og með leðri yst.

Íslensku sverðin eru öll með tveimur eggj-

um og langflest af tegundum sem algengar

voru í Noregi á 10. öld, með einni undan-

tekningu þó, en það er sverð sem fannst á

Öndverðarnesi á Snæfellsnesi (Þjms. 1962-

124) og er talið frá 850–900. Sýni sem greint

var úr sverðinu bendir til þess að brandurinn

hafi verið vandaður og fjaðurmagnaður með

mjúkum kjarna og stáleggjum. Önnur sverð

voru einföld og smíðuð úr kolefnisríku járni

sem reynt var að herða með því að stinga

þeim í kolaeld, eins og sverð frá Laufási við

Eyjafjörð (Þjms. 4781). 

Sverð frá 10. öld sem fannst á Hafurbjarn-

arstöðum nálægt Sandgerði er meðal vönd-

uðustu sverða sem fundist hafa hérlendis.

Meðalkaflinn er fagurlega skreyttur með silf-

urþræði en efri og neðri hjölt hafa verið lögð

silfur- og koparplötum, sem í hafa verið graf-

in útflött dýr í Jalangursstíl. Röntgenmyndir

sem teknar voru af sverðinu benda til þess að

á brandinum hafi verið svokölluð ULFBERT-

áletrun, sem talin er vera gæðamerki sverðs-

branda á víkingaöld. Þeir voru að öllum lík-

indum framleiddir á meginlandi Evrópu. Talið

er hugsanlegt að tíðkast hafi að brandar og

70 kristín huld sigur›ardóttir

Efst til vinstri er engilsaxneskt sverðshjalt frá Knafahólum og neðar döggskór frá Hafurbjarnarstöðum. Til
vinstri er sverð af norskri gerð með slíðurleifum, frá Sílastöðum; í miðju sverð frá Kaldárhöfða og til hægri
sverð frá Hafurbjarnarstöðum. Þjms. ÍB.

hjölt væru framleidd sitt í hvoru landinu, þótt

ekki hafi tekist að sanna slíkt með efnarann-

sóknum. Slík áletrun hefur einnig varðveist á

brandi sverðs úr Hrafnkelsdal í Jökuldalshreppi,

sem er eign Statens Historiska Museum í Stokk-

hólmi og í langtímaláni í Þjóðminjasafni Ís-

lands. Það er 92 cm langt og eina sverðið sem

hefur varðveist óbrotið. 

Á sverðinu frá Hafurbjarnarstöðum er eini

döggskórinn úr málmi sem varðveist hefur á

sverði úr kumli. Hann er 8 cm langur, steypt-

ur úr bronsi og gagnskorinn og grafið í hann

bandlaga dýr í Jalangursstíl svipað skrautinu

á hjöltunum. Döggskór úr málmi voru sænsk-

baltnesk tíska og ekki algengir í Noregi. Ís-

lensku döggskórnir benda því til tengsla við

þetta svæði. Tvö hjölt með engilsaxnesku

skrauti benda til tengsla við England. Þau eru

á sverðum sem fundust við Kaldárhöfða í Ár-

nessýslu (Þjms. 13535) og við Knafahóla í

Rangárvallasýslu (Þjms. 3958). 

Spjót voru smíðuð úr járni og stáli rétt

eins og önnur vopn. Þau voru yfirleitt óskreytt,

en dæmi eru þess að falurinn hafi verið

skreyttur með silfur- eða bronsþráðum og

innfelldum plötum með gröfnu skrauti, svo

sem spjót frá Kotmúla í Fljótshlíð sem var

skreytt með flötum silfur- og koparþræði og

með niello-skreytingu. Niello var mjúk málm-

blanda, oft gerð af brennisteini, silfri og kopar

og var blýi og antímoni

stundum bætt við.

Blöndunni var þrýst

niður í gröftinn, sem

síðan var slípaður

og fægður. Flest

voru spjótin þó

einföld, en nokk-

ur eru með eins

konar

vængi og talin upprunn-

in á meginlandi Evrópu. 

Skjaldarbólurnar eru

allar af algengum 10. ald-

ar gerðum. Þær eru úr

járni og hafa verið á miðj-

um skildinum. Aðeins

hafa fundist óverulegar

leifar eins skjaldar hér-

lendis, í Þórisárkumlinu

í Skriðdal. Leifarnar benda

til þess að skjöldurinn

hafi verið kringlóttur,

gerður úr viði, og hand-

fangið verið á innhlið skjaldar beint undir

skjaldarbólunni. 

Axir eru einnig af algengum 10. aldar teg-

undum. Þær eru misstórar; stærst er öxi frá

Hábæ í Þykkvabæ (Þjms. 1958-2) sem er 24

cm löng frá skalla fram á egg og munnurinn

eða eggin 22 cm, en flestar axirnar eru heldur

minni. Vert er að geta þess að axir hafa lítið

breyst í tímans rás. Þær hafa sumar verið

notaðar sem vopn en aðrar við ýmiss konar

timburvinnu. Gera má ráð fyrir að einhverjar

íslensku axanna hafi verið smíðaáhöld en það

hefur ekki verið rannsakað enn. Axir eru mun

fátíðari fundur í íslenskum kumlum en spjót,

andstætt því sem gerist í Noregi og Danmörku.

Vera má að axir hafi síður verið settar í kuml

hérlendis en aðrir gripir þar sem hagnýt

verkfæri hafa ekki verið á hverju strái.

Hnífar eru afar algengt haugfé

enda voru þeir notaðir til margs

kyns daglegra þarfa. Auk mat-

arhnífa voru þeir notaðir við

ýmsar handiðnir og lækningar

(sjá Lækningaminjar, bls. 90).

Hnífarnir fundust bæði í karl-

og kvenkumlum, oft í beltisstað

hins heygða, og virðast oft hafa

hangið við belti í litlum hringjum. Þá

eru dæmi þess að þeir hafi verið í slíðr-

um, svo sem einn hnífanna frá Sílastöðum

(Þjms. 13716). Hnífarnir voru einfaldir hvers-

dagshnífar, algengir um öll Norðurlönd og

nefndust tygilknífar.

Í íslenskum kumlum hafa hvorki fundist

hjálmar né brynjur. Hyrndir hjálmar sem jafnan

eru tengdir við víkinga hafa hvergi fundist.

Þeir fáu hjálmar sem varðveist hafa erlendis

eru járnhettur sem skýla hluta andlits. Reyndar

má sjá í eftirgerð af ofnum refli úr Ásu-

bergshaugnum norska að maður í skrúðgöngu

er með hyrnt höfuðfat. 

Tóvinna
Nokkra gripi er hægt að tengja ullarvinnu

kvenna. Skæri eða klippur fundust í átta

kumlum og eru sex þeirra kvenkuml. Skærin

eru flest í brotum. Þau eru með sauðaklippu-

lagi, sem var eina skærategundin hérlendis

á miðöldum.

Snældusnúðar hafa fundist í þremur kven-

kumlum og einu kumli sem líklega er karl-

mannskuml. Þeir eru alls fimm, þrír úr klé-

bergi og tveir úr blýi, en slíkt var mjög

óvenjulegt á víkingaöld. 

Gripir sem hugsanlega eru vefjarskeiðar

hafa fundist í tveimur kumlum. Annar er úr

hvalbeini og kemur úr kvenkumli á Kornsá í

Vatnsdal (Þjms. 1777). Hann líkist helst stórum

eineggjuðum hnífi eða sverði með telgdum

hjöltum og meðalkafla. Talið er að hann hafi

71haugfé

Grýta frá Snæhvammi og steikarteinn frá Álaugarey. Þjms. ÍB.

Vefjarskeið frá Kornsá og skæri frá Austarihól. Þjms. ÍB.

verið notaður fyrir smávef og bandvefnað.

Hinn hluturinn, sem talinn er vera vefjaráhald,

er úr karlmannskumli frá Mörk í Rangárvalla-

sýslu (Þjms. 11921). Hann er úr járni, einna

líkastur skeið, með 4 cm breiðu blaði og tanga. 

Í kumli konu á Daðastöðum í Norður-Þing-

eyjarsýslu fundust ýmsir gripir tengdir tóvinnu.

Þeirra á meðal eru leifar tveggja ullarkamba

úr járni (Þjms. 15691n), hinna

einu sem varðveist

hafa hérlendis frá

þessum tíma.

Metaskál fannst

í kvenkumlinu á Kornsá

(Þjms. 1779). Hún er úr

bronsi og óskreytt en með

fjórum götum við barm til að

festa keðjur eða bönd í. Meta-

skálar voru hafðar til að vega silf-

ur, sem var helsti gjaldmiðill þessa

tíma. Í kumlinu fundust gripir tengdir

hannyrðum, svo sem skæri og vefjarskeið

og einnig pottur. Pottar eru yfirleitt tengdir

eldamennsku en hafa einnig verið notaðir við

litun. Hugsanlegt er að hér hafi metaskálin ver-

ið notuð við hið síðarnefnda. 

Met, lóð af mismunandi þyngd sem sett voru

á metaskálar, eru mun algengari og hafa fund-

ist í 20 kumlum, mörg í sumum. Þau eru ýmist

úr járni, stundum bronshúðuð, eða úr blýi. Þau

eru mismunandi að lögun og frá tæplega hálfu

grammi og til yfir 36 g að þyngd. Af 20 kumlum

þar sem met fundust verða þrettán örugglega

greind sem kuml karla en eitt konu, en metið í

því var holað í gegn og notað sem sörvistala. 

Mataráhöld og
innanstokksmunir
Eldstáli var slegið við tinnustein, jaspis eða

kvars til að kveikja eld. Slíkar eldtinnur hafa

fundist í fjórtán kumlum. Aðeins tvö heil

eldstál hafa fundist í íslenskum kumlum. Þau

eru sporöskjulaga, 6,2 og 8,3 cm löng.

Leifar af járnkötlum og steinkötlum hafa

fundist í níu kumlum, bæði karla og kvenna.

Bolur járnkatlanna er oftast gerður af mörgum

plötum sem festar eru saman með hnoð-

nöglum og við botnplötu. Ketillinn frá Hafur-

bjarnarstöðum (Þjms. 567) var smíðaður á

þennan hátt. Hann var 35 cm víður efst, en

ekki er hægt að ákvarða hve djúpur hann var.

Málmurinn í katlinum hefur verið rannsakaður

og virðist hann vera kolefnislítið járn, svokall-

að ferrít, sem auðvelt hefur verið að slá til. 

Steinkatlar eða grýtur voru yfirleitt úr klé-

bergi. Algengasta tegund þessa tíma var hálf-

kúlumynduð skál, stundum með skafti. Vídd

skálanna sem varðveist hafa var frá 19,5 upp

í 35 cm og dýpt 8–12 cm. Kléberg finnst ekki

á Íslandi, en er algengt á Grænlandi og í

Noregi þar sem klébergsiðnaður var mikill á

víkingaöld. Klébergið sem hér hefur fundist

er talið upprunnið í Noregi. 

Steikarteinar úr járni hafa fundist á tveimur

stöðum. Annar var í kumli konu í Stærra-

Árskógi við Eyjafjörð (Þjms. 7706) og hinn í

kumli í Álaugarey við Hornafjörð (Þjms. 11563).

Teinarnir eru báðir ferstrendir. Sá frá Álaug-

arey er í brotum sem öll virðast hafa varð-

veist. Hann er 78 cm langur og 8–12 mm

breiður en mjókkar jafnt og þétt fram eftir

og er með oddi fremst. Í þremur kumlum

karla og kvenna hafa varðveist skeljar sem

talið er að notaðar hafi verið sem diskar eða

skeiðar (Þjms. 6954, 7223a-c, 13671). Í nokkrum

kumlum hafa fundist lyklar og leifar sem

benda til þess að í þeim hafi verið kistlar þótt

viðurinn sé horfinn. Kistlarnir virðast frekar

vera í kvenkumlum.

Verkfæri
Sigðir eru áhöld sem tengjast kornyrkju og

eru algengur fundur á kornræktarsvæðum.

Leifar slíkra verkfæra eru taldar hafa fundist

í fjórum kumlum sem öll virðast vera kuml

kvenna. Í öðrum lönd-

um eru þau algeng-

ari í kumlum karla. 

Leifar gripa

sem taldir eru

smíðaáhöld hafa

fundist í þremur kuml-

um. Eru það brot úr

klömbrum, stappa og

alur eða sýll. Klömbrurn-

ar (Þjms. 10489) varð-

veittust í kumli fullorð-

ins karls á Galtalæk í

Rangárvallasýslu og hafa

verið úr beini. Þær voru eins

konar klemma til að halda föst-

um smáhlutum sem sverfa þurfti,

svo sem skónálum. Stöppur eru tald-

ar með meitlum. Stappan (Þjms. 4486)

sem varðveittist í kumli í Berufirði í Barða-

strandarsýslu er ferstrent járnáhald með

oddi og hömruðum skalla efst. Honum svip-

ar til grips í Sílastaðakumli sem tengdur hefur

72 kristín huld sigur›ardóttir

verið við silfursmíðar. Alurinn (Þjms. 6419) er

sívalt járn með tréskafti og var í kumli að

Granagiljum í Skaftafellssýslu. 

Lítið hefur varðveist af veiðarfærum, en

þau sem fundist hafa koma flest úr kumlum

karla. Þau eru helst önglar og sökkur úr járni,

blýi og steini. Örvaroddar hafa fundist í tveim-

ur kumlum hérlendis. Þeir eru langir og grann-

ir og af tegund sem algengust var á

Norðurlöndum á landnámsöld. 

Brýni eru meðal algengustu

funda við fornleifarannsóknir

hérlendis enda járn þessa

tíma svo deigt að nauðsyn-

legt hefur verið að brýna

eggjárn reglulega. Alls

hafa fundist 35 brýni í

29 íslenskum kumlum.

Brýnin finnast bæði hjá

körlum og konum. Flest

brýni eru úr gráu flögubergi

en eitt er úr lagskiptu gul- og

brúnröndóttu flögubergi. Öll brýnin

eru úr erlendum steini, líklega norskum.

Fornleifafundir hérlendis benda til þess að

kaupmenn hafi flutt flöguberg inn í stórum

stykkjum sem síðan voru klofin niður í brýni.

Brýnunum er skipt í tvo flokka, lítil brýni með

gati og stór brýni án gats. Litlu brýnin nefnast

nálabrýni og eru um eða innan við 10 cm að

lengd. Þau eru ferstrend, mjókka oft niður

og eru með gat við efri enda. Þau eru talin

hafa hangið við belti með hnífum og aðallega

verið notuð til að brýna mathnífa. Stærri

brýnin, sem notuð voru til að brýna stærri

eggvopn eða ljái, eru mismunandi að stærð. 

Í einu kumli, á Brú í Biskupstungum, hefur

fundist hverfisteinn (Þjms. 1199). Hann er úr

íslensku hraungrýti, 8–9 cm í þvermál, 7 cm

þykkur og augað 4 cm vítt, kringlótt. Hverfisteinar

hafa verið mjög fágætir á Norðurlöndum

á víkingaöld. 

Tómstundagripir
Meðal gripa sem taldir eru tengjast frístund-

um fornmanna er hneftafl, en töflur úr slíku

tafli hafa fundist í þremur kumlum. Öll virð-

ast þau vera kuml karla. Töflurnar eru ýmist

úr tálgusteini, eins og þær frá Ytra-Garðs-

horni í Svarfaðardal (Þjms. 15490), úr hval-

beini eins og Dalvíkurtöflurnar (Þjms. 5968)

eða renndar úr hval- eða rostungstönn eins

og Baldursheimstöflurnar úr Mývatnssveit

sem eru þeirra þekktastar og meðal fyrstu

gripa sem bárust til Þjóðminjasafns Íslands

við stofnun þess 1863 (Þjms. 1). Að auki hafa

varðveist hér töflur í rústum húsa og einnig

taflmaður úr leirsteini í bæjarrústum í Hvít-

árholti í Árnessýslu (Þjms. 1964-283-17).

Auk taflnanna 24 í Baldursheimskumlinu,

sem sumar hverjar eru upptypptar en aðrar

kúptar að ofan, hefur varðveist teningur úr

stórgripslegg og er það eini teningurinn sem

hefur varðveist hérlendis frá þessum tíma.

Þá fannst í kumlinu lítil útskorin mannsmynd

úr hvalbeini (Þjms. 6). Hún er talin vera hluti

hneftaflsins, hugsanlega hnefinn sem talið er

að spilað hafi verið um. Myndin, sem er 3,9

cm á hæð og stéttin 2,9 cm í þvermál, sýn-

ir mann sem situr á hækjum sér og grípur

báðum höndum í sítt, klofið hökuskegg. 

D‡raleifar
Hross eru algengasta haugféð í íslenskum

kumlum og hafa bein þeirra fundist í 113

kumlum. Séu norrænu löndin borin saman

eru kumlhestar langalgengastir á Íslandi.

Hrossbeinin voru öll af hestum, 5–24 vetra

gömlum og um 124–143 cm á hæð. Ýmist var

hesturinn heygður í sama kumli og maður-

inn, oftast til fóta honum eða í sérstöku kumli

rétt hjá. Algengara var að hestar væru heygðir

hér með körlum en konum, þótt munurinn

sé ekki mikill. 

Hundsbein hafa fundist í 20 kumlum

og hafa hross jafnframt verið heygð

í þrettán þessara kumla. Venjan

virðist sú að grafa hundinn til

fóta manninum eða við hné

hans. Aðeins hefur reynst

unnt að kyngreina bein í

átta þessara kumla og

eru sex þeirra karlakuml

en tvö kvennakuml.

Rei›ver
Í kumlum hafa varðveist hlut-

ar beisla, einkum járnmél. Þau hafa

fundist í 23 kumlum og eru því mun færri

en heygðir hestar, sem virðast oftast hafa

verið heygðir beislislausir. Járnmélin eru öll

óskreytt hringamél. Lengd mélanna milli

hringa er 9–11 cm og hringirnir frá 4,5 cm í

þvermál upp í 10 cm. Aðeins hefur varðveist

hér einn skreyttur beislishringur, frá Háls-

húsum í Norður-Ísafjarðarsýslu (Þjms. 935).

Hringurinn er steyptur úr bronsi og skreytt-

ur með þremur gegnumskornum dýrshaus-

um í Borróstíl sem tengjast í miðju en bíta

út í hringinn. Gripurinn er einstæður á vík-

ingasvæðinu og gæti verið gerður hérlendis.

Gjarðahringjur og smáhlutir sem taldir

eru leifar af söðlum finnast oft í hestkumlum.

Þannig hafa fundist gjarðarhringjur eða brot

úr þeim í 34 kumlum, stundum tvær saman.

Gjarðarhringjurnar eru allar mjög einfaldar.

Þær eru úr járni, með beina grunnhlið en

aðrar hliðar mynda boga sem stundum jaðrar

við að vera ferhyrndur. Aðrar leifar sem benda

til að söðlar hafi verið í kumlum eru einkum

naglar, rónaglar, járnþynnur, trébútar, doppur,

kengir og lykkjur. 

Ístöð hafa ekki fundist í kumlum hérlendis,

en fornlegt járnístað fannst eitt sér á óþekkt-

um stað (Þjms. 9045a). Þá hafa fundist þrjú

bronsístöð sem einnig eru talin frá víkingaöld,

á Merkihvoli í Landsveit (Þjms. 332), Víðafelli í Reykjadal, Suður-Þing-

eyjarsýslu (Þjms. 381), og Klóarfjalli í Árnessýslu (Þjms. 3170). Þau

eru öll með ígröfnu dýraskrauti sem fyllt er með niello-skreytingu.

Þau eru talin ensk og heldur yngri en járnístaðið, eða frá 11. öld.

Skeifur hafa engar fundist hér frá þessum tíma, enda þekktust

þær ekki á Norðurlöndum á víkingaöld og urðu ekki algengar þar fyrr

en um 1200. Ísbroddar úr járni voru með göddum og negldir í gegn-

um hófinn til að hestarnir næðu fótfestu á ís. Þeir þekkjast vel í Sví-

þjóð og Noregi. Hér hefur aðeins fundist einn ísbroddur í kumli, að

Austarahóli í Fljótum (Þjms. 1964-271), en einnig í bæjarrúst. 

Hluti af hestfjötrum, haldan sem sett var á einn fótinn og hluti

járnkeðju, fannst í kumli við Rangá (Þjms. 2452) en að auki hafa fund-

ist tvennir fjötrar á víðavangi. Sporar hafa ekki fundist hérlendis í

kumlum, en varðveist hafa þrír fornir sporar, tveir úr Rangárvalla-

sýslu (Þjms. 596 og 5387) og einn úr Árnessýslu (Þjms. 14363) sem

hugsanlega eru frá söguöld þótt ekki sé það víst.

Mannbroddar hafa lengi verið notaðir að vetrarlagi hérlendis eins

og fundur í kumli á Efri-Rauðalæk í Rangárvallasýslu bendir til (Þjms.

4947a). Er það eini mannbroddurinn sem fundist hefur í íslensku kumli

en nokkrir hafa fundist í bæjarrústum. Mannbroddurinn er þríhyrnd

járngrind og voru skaflar beygðir niður á öllum hornunum þremur. 

Gripir tengdir trúari›kun 
Í lokin verða hér nefndir tveir gripir sem eru meðal þekktustu gripa

Þjóðminjasafns Íslands; hvorugur þeirra fannst í kumli en báðir hafa

þeir verið taldir tengjast heiðnum trúarbrögðum. Eyrarlandslíkneskið

(Þjms. 10880) fannst við annan hvorn Eyrarlandsbæinn í Eyjafirði árið

1815 eða 1816, en fundaraðstæður eru óljósar. Líkneskið var sent til

Þjóðminjasafnsins í Kaupmannahöfn snemma á 19. öld og var með-

al þeirra gripa sem Danir afhentu Íslendingum árið 1930.

Líkneskið, sem er steypt úr bronsi, er 6,7 cm hátt og

er af skeggjuðum manni, nöktum en með topp-

húfu á höfði. Hann situr á stól með fjórum

fótum og baki og grípur um skegg sitt,

sem klofnar og myndar

kross. 

Fornfræðingarnir sem tóku við líkneskinu í Kaupmannahöfn settu

fram þá kenningu að líkneskið væri af goðinu Þór og hefur sú túlkun

fest við gripinn. Kristján Eldjárn kynnti þá tilgátu í doktorsritgerð sinni

Kuml og haugfé að líkneskið væri bronsmet í mannsmynd, en slík

met í mynd dýra eru þekkt frá miðöldum. Síðar kom hann með þá

tilgátu að um hnefa úr hneftafli væri að ræða. Máli sínu til stuðnings

benti hann á að um væri að ræða líkneski gert í Hringaríkisstíl 11.

aldar eftir að Íslendingar urðu kristnir. Eitt einkenni stílsins er sam-

hverfur blaðahnútur. Útlínur hans eru yfirleitt einfaldar og skreyting-

in hylur ekki allan flötinn. Á sumum gripum eru jafnframt dýr, á öðr-

um ekki. Dýrin eru náttúruleg og fléttast ekki inn í mynstrið. Þá benti

hann á ýmis einkenni líkneskisins sem líktust Baldursheimshnefan-

um. Eitt einkennið er að þeir sitja báðir og kljúfa skegg sitt á sama

hátt. Hann sá einnig samlíkingu við taflmenn frá eynni Lewis í Suð-

ureyjum, en sumir þeirra sitja á stól rétt eins og maðurinn frá Eyrarlandi.

Annar þekktur gripur sem ekki kemur úr kumli er kross sem fannst

í flagi hjá Fossi í Hrunamannahreppi (Þjms. 6077) og yfirleitt er nefnd-

ur Þórshamar. Hann er 5 cm langur og 3 cm breiður, með sívölum 6

mm örmum og með dýrshaus á lengstu álmunni, þeirri sem snýr upp.

Í gegnum skoltinn á dýrinu er gat sem band hefur verið dregið gegn-

um. Krossinn er gegnskorinn í miðju og talið hugsanlegt að þar hafi

einhverju verið smellt í. Þórshamarsmerki eru á nokkrum dönsk-

um og sænskum rúnasteinum og Þórshamrar hafa fundist víða

á Norðurlöndum og er talið að þeir hafi verið bornir um háls-

inn. Þeir eru ólíkir gripnum frá Fossi að því leyti að þeir eru

smáir og óskreyttir og rétt eins og akkeri eða hamar í lag-

inu. Einn slíkur Þórshamar hefur fundist, í bátskumlinu í

Vatnsdal við Patreksfjörð (Þjms. 1964-122). Síðari tíma rann-

sóknir eru taldar renna stoðum undir að gripurinn frá Fossi

sé kristinn kross, enda líkjast skeggið á Eyrarlandslíkneskinu og

gripurinn frá Fossi kristnum krossi sem fannst á Rauðnefsstöðum

74 kristín huld sigur›ardóttir

(Þjms. 10919). Dýrshöfuðið á gripnum frá

Fossi er talið líkjast ljónshöfði, sem þekkist

í breskri og írskri list frá kristnum tíma og er

talið tákn guðspjallamannsins Markúsar eða

upprisu Krists. 

Túlkun haugfjár
Hvað segja kumlfundirnir okkur um lífið á

Íslandi á fyrstu öldum þekktrar byggðar í

landinu? Þeir veita okkur sýn inn í heim fólks

sem hefur haft tengsl, bein eða óbein, við

mörg lönd í Evrópu og einnig við Litlu-Asíu.

Með hliðsjón af gripunum má ætla að flestir

íbúanna hafi komið frá Norðurlöndum en aðrir

haft tengsl við Bretlandseyjar. 

Meginhluti gripanna er af norrænum

uppruna, oft með listastíl frá einu landanna

en formgerð frá öðru. Flestir eru af form-

gerðum sem algengar voru í Noregi, einhverjir

danskir en aðrir með sænskum eða sænsk-

baltneskum einkennum. Þá hafa fundist grip-

ir sem taldir eru upprunnir á Bretlandseyjum:

sverð og sverðshjölt, hringprjónar, bjöllur og

kambar. Oftast finnast bresku gripirnir með

norrænum gripum í kumlum og verður því

ekkert ráðið um uppruna hvers einstaks manns

nema hugsanlega með efnarannsóknum á

beinum úr kumlunum. Í sömu kumlum eru

oft gripir sem tengjast jafnt heiðnum sem

kristnum hugmyndaheimi. Mætti því ætla að

sumir hafi ekki verið strangtrúaðir eða að

ættar- eða bústaðatengsl bæði við Skand-

inavíu og Bretlandseyjar eigi þátt í fjölbreyti-

leika gripanna.

Kumlfundir benda til þess að fólkið hafi

fylgt norrænni tísku í klæðaburði. Dæmi eru

þess að menn hafi verið búnir skartklæðum,

svo sem karlarnir í kumlunum á Kápu í Rangár-

vallasýslu og konurnar í Reykjaseli á Jökuldal

og Snæhvammi í Breiðdal sem klæddar voru

fötum úr dýrmætu efni sem talið er upprunnið

í Sýrlandi. Kúptu nælurnar í kumlinu í Snæ-

hvammi eru jafnframt miklir kjörgripir og

benda til heldri konu. Hestaeign hefur verið

almenn í landinu, jafnt meðal karla sem

kvenna, og hafa hundar trúlega fylgt reið-

fólkinu. Ístöð hafa tíðkast og ísbroddar en

ekki skeifur.

Konur hafa unnið hér ullarvinnu, litað ull,

þæft, spunnið og ofið. Eins gætu sigðir sem

grafnar hafa verið með konum bent til þess

að þær hafi ræktað lín sem hugsanlega hefur

verið nýtt í klæði. Karlar hafa veitt fisk á öngla

á litlum bátum. Þeir hafa eflaust einnig veitt

í net eins og tíðkaðist annars staðar á Norð-

urlöndum, þótt engin net hafi varðveist í

kumlunum. Vopnaeign hefur verið nokkur og

bendir til þess að íbúarnir hafi ekki alltaf set-

ið á friðarstóli. Þeir hafa einnig átt boga og

örvar. Í kumlunum finnast gripir sem benda

til þess að kjöt hafi verið steikt á teini og

fundist hafa katlar sem soðið hefur verið í.

Að öðru leyti veita kumlfundirnir okkur litlar

upplýsingar um matargerð. 

Fólk bar sumt á sér verndargripi, svo sem

Þórshamra, þótt ekki finnist mörg dæmi þeirra

í kumlum. Taflmennska virðist hafa verið nokk-

uð algeng í landinu. Megnið af gripunum er

frá 10. öld en einhverjir þeirra er eldri. Eldri

gripirnir hafa alltaf fundist með yngri gripum

og má því gera ráð fyrir að gamlir erfðagripir

hafi verið lagðir í gröf með hinum dauðu.

